
Yogamba Stuti Indrakrita

ಯೋಗಾಂಬಾಸ್ತುತಿಃ ಇಂದ್ರಕೃತಾ

ದೇವೀಂ ತಾಮರಸೇಕ್ಷಣೀಂ ಗುಣಮಯೀಂ ಸರ್ವಾಶುಭದ್ರಾವಿಣೀಂ
ಭಕ್ತಾನಾಂ ದುರಿತಾರ್ತಿಸಂಘಹರಿಣೀಂ ದೈತ್ಯೌಘಸಂಹಾರಿಣೀಂ .

ವಾಣೀಶಾದಿಮುರಾರಿಹೃದ್ಯಭರಣೀಂ ತ್ರೈಲೋಕ್ಯಚೂಡಾಮಣಿಂ
ಯೋಗಾಂಬಾಮಹಮಾತ್ಮನಾಥರಮಣೀಂ ಧ್ಯಾಯಾಮಿ ದಾಕ್ಷಾಯಣೀಂ .. 1..

ಶಾಂತಾಂ ಪೀನಪಯೋಧರಾತಿವಿನತಾಂ ಪಾಟೀರಪಂಕಾಂಕಿತಾಂ
ಚೇಟೀಭೂತಸಮಸ್ತದೇವವನಿತಾಂ ಕಾದಂಬಮಾಲಾವೃತಾಂ .

ಉದ್ಯದ್ಭಾನುವಿರಾಜಿತಾಮಗಸುತಾಂ ಖೇಚಾರಿಸಂಸೇವಿತಾಂ
ಯೋಗಾಂಬಾಮಹಮಾತ್ಮನಾಥವನಿತಾಂ ಧ್ಯಾಯಾಮಿ ಕುಂದಸ್ಥಿತಾಂ .. 2

ಬಾಲಾಂ ಬಾಲಜನಾಭಿಲಾಷಸಫಲಾಮಾಕರ್ಣನೇತ್ರೋತ್ಪಲಾಂ
ಹೇಲಾಭೂತಸುರಾವನೈಕಚಟುಲಾಂ ನೀಲಾಂಬುವಾಹೋಜ್ಜ್ವಲಾಂ .

ಆಲೋಲಾಲಕಭಾರಶೋಭಿನಿಟಿಲಾಂ ವಕ್ಷೋಜತಾಲೀಫಲಾಂ
ಯೋಗಾಂಬಾಮಹಮಾತ್ಮನಾಥವನಿತಾಂ ಧ್ಯಾಯಾಮಿ ಕುಂದಸ್ಥಿತಾಂ .. 3

ಗೌರೀಂ ಮಾಧವಸೋದರೀಂ ಶುಭಕರೀಂ ಸರ್ವೇಶ್ವರೀಂ ಶಾಂಕರೀಂ
ಹ್ರೀಂಕಾರೀಂ ಪ್ರಣತಾರ್ತಿಭಂಜನಕರೀಂ ದೀನಾನ್ನದಾನೇಶ್ವರೀಂ .

ನಾನಾರತ್ನಸುವರ್ಣಕಂಕಣಧರೀಂ ಕುಂದಾಲಯಾಧೀಶ್ವರೀಂ
ಯೋಗಾಂಬಾಮಹಮಾತ್ಮರಾಟ್ಸಹಚರೀಂ ಧ್ಯಾಯಾಮಿಮಾಹೇಶ್ವರೀಂ .. 4..

ಲೀಲಾಕಲ್ಪಿತವಿಸ್ತೃತತ್ರಿಭುವನಾಂ ಸಂತ್ರಸ್ತರಂಭಾವನಾಂ
ಊರುದ್ವಂದ್ವಭರಾತ್ ಸುವರ್ಣಭವನಾಂ ಕ್ಷೀರಾಬ್ಧಿಮಧ್ಯಾಸನಾಂ .

ಅಸ್ಮದ್ವಾಂಛಿತದಾನಶೀಲನಯನಾಂ ಭಕ್ತೌಘಸಂರಕ್ಷಣಾಂ
ಯೋಗಾಂಬಾಮಹಮಾತ್ಮನಾಥಲಲನಾಂ ಧ್ಯಾಯಾಮಿ ಚಂದ್ರಾನನಾಂ .. 5..

ಇತಿ ಇಂದ್ರಕೃತಾಯೋಗಾಂಬಾಸ್ತುತಿಃ ಸಮಾಪ್ತಾ .

